ПОЧЕТОЦИ И РАЗВОЈ НА ШТИПСКАТА АНЕСТЕЗИЈА
    Верица  Јосимовска, 
            Билјана Ефтимова
Трудот го обработува периодот на почетоците  и развојот на анестезиолошката дејност во Штип. Опфатено  е времето на создавање и развиток на Хируршката служба каде долги години припаѓала и анестезијата како нејзин составен дел. Собраниот материјал  и направените истражувања упатуваат на заклучок дека овие почетоци датираат од времето на  формирањето на Окружната болница во Штип , во 1919 година и првите направени операции во овој регион. 
Во тој период, д-р Фрањо Навратил покрај за операцијата се грижел и за примената на анестезија. Постојат фотографии од тој период на кои е прикажан чинот на самата операција, каде јасно се гледа дека пациентот „спие“,  што значи дека е под дејство на анестезија. Ваквата пракса се задржала до формирањето на хируршкото одделение во Штип, во 1924 година, кога со доаѓањето на д-р Душан Деклева а подоцна д-р Миро Мурвар и д-р Асим Куленовиќ,  поради големата потреба од хируршки интервенции за потребите на Источниот и Јужниот регион во Вардарскиот дел на Македонија, анестезијата била препуштена на приучени луѓе, обично болничари или некој друг помошен персонал. Познато е дека во тоа време анестезијата ја давал болничарот Таки Димитровски. 
Во периодот 1941-1944 година ситуацијата останала непроменета дури и болничкиот бербер Митко Каев бил приучен да дава анестезија. Ваквата пракса се провлекува дури и во периодот по Втората светска војна. Тоа е времето кога анестезијата била етерска, капка по капка, преку Шмел-Бушевата маска. Речиси и повеќе од една деценија по војната сеуште немало едуциран кадар за анестезија. По низа години, покрај  Митко Каев и Таки Димитровски во 1949 год. доаѓа и медицинската сестра Ленче Читкушева. Од 1958 година за првпат се вработуваат анестетичари, едуциран кадар од редот на средно медицинските работници, кои преку курсеви биле оспособувани за давање на анестезија. 

Од 1960 година наваму, покрај етерската анестезија, започнала да се применува и ендотрахеалната анестезија, за таа цел биле набавени два апарата. Меѓу првите едуцирани за ракување со апаратите за давање на анестезија биле: Стојче Ничев, медицински техничар, Стојан Марковски а потоа Таше Манчевски,мед. Сестра Марија Везенкова-Бикова и Славјанка Манева – Трајкова. Овој период практично завршува 1974 година, кога на работа во Штип доаѓа првиот лекар, спец.анестезиолог од кога почнува новото раздобје на Штипската анестезиологија.

Операционата сала во Штип 1927 година

Пациентка под анестезија на операциониот стол во штипската болница 1929 година.
Трудот исто така го прикажува развојот и растежот на оваа служба од формирањето во 1974 година и период  до денес. Опфатени се сите поважни моменти на патот за формирање и одвојување на анестезијата во посебна служба со сите карактеристики на една современа медицинска гранка. Направена е целосна ретроспектива на развојниот пат, од екипрањето со стручен кадар до набавка на опрема неопходна за следење на современите трендови на светската анестезиологија. Посебен акцент е ставен на растежот на службата која започна со еден специјалист и скромна опременост до степен да функционира низ отсеци кои прават една целина која во целост одговара на современите барања на една анестезиолошка служба.  

Службата за анестезија и реанимација од 1974 година ја води  д-р Стојан Ничев кој воедно е и раководител на Службата. Работната Единица функционирала  преку два отсека. Отсек за анестезија и Отсек за реанимација со интензивно лекување. Располагала  со 4 апарата за анестезија од фирмата „Дрегер“, два монитора за кардио-васкуларен систем, еден апарат за вештачко дишење од типот „Сименс“, два апарата за активна сукција, портабилен апарат за ЕКГ и два апарата за давање на кислород. Болните со витално загрозување и на оние на кои е неопходна интезивна нега се сместувале во Отсекот за реанимација, кој располагал со шест најсовремени кревети специјално за таа намена.

Покрај д-р Стојче Ничев 1974 година работат и 4 анестетичари: Стојан Марковски со виша медицинска подготовка и Славјанка Трајкова, Даница Кипријанова и Јане Апостолов со средна. Во Отсекот за реанимација истата година почнале да работат медицинските сестри: Виолета Гапева, Станка Ристова и Даница Илиева. Во 1980 година доаѓа д-р Ванчо Стојанов како уште еден лекар специјалист анестезиолог. 

Денес Службата за анестезија и реанимација брои 23 работника: 7 лекари специјалисти анестезиолози од кои 4 примариуси, 4 медицински сестри со Висока здравствена школа 10 мед. сестри со средна школа и двајца болничари. Со службата раководи прим.д-р Билјана Ефтимова.
